
కడలేని వగఁబొంది గతిఁ గానఁబడక - వెడలునిట్టూర్పుల వెలవెలఁ బాఱి5240

కడుఁ గృశంబగుమేను కమలపత్రములు - నొడుచులోచనముల నొలుకుబాష్పముల

జడగట్టి సీమంత సరణిఁ జిక్కొదవి - యడగొని మలినంబు లగుశిరోజములు

ధరణిరజోలిప్తతనుతరాంగములు - గరము విన్ననిమోము కరపల్లవంబు

గదిసిన చెక్కు నై గాలిచేఁ జాల - గదలెడులతవోలెఁ గంపించుచున్న

యామహీసుతఁ జూచి "యకట! వీఁ డింక - నేమి సేయునొ రామహృదయవల్లభను?

నీదీనదశ నాకు నీక్షింప వలసె - హాదైవమా!" యని హనుమంతుఁ డడరి

ఘోరవానరవీరకోటితో నడువ - దారుణాకృతిఁ బేర్చి తనమీఁద ననికి

నడుచుచో నవ్వాయునందనుఁ గాంచి కడుఁగ్రూరుఁడై దశకంఠనందనుఁడు

"ఇది యేల వచ్చెఁ దా నీసేనతోడ - ఇదె చూడరా సీత? యీసీతకొఱకు

నలజడి వడియెద రటుఁగాన దీనిఁ - దలఁ ద్రెవ్వనేసెదఁ దవిలి యే" ననుచుఁ
5250

గలఁగి శార్దూలంబుకడ నున్నహరిణి - పొలుపున నయనాంబుపూరంబు లొలుక

“హారామ! హారామ! యనునార్తరవము - లారంగఁజేయు మాయాసీత నొడిసి

తలవెండ్రుకలు వట్టి దట్టించి యీడ్వ - నలగి యాదైత్యుతో ననియె వాయుజుఁడు.

"తగునె? దురాత్మక! దనుజుండవైన - నగుదుఁగా! కేము నీ వావిశ్రవసుని

మనుమఁడ విబ్భంగి మనుకులేశ్వరుని - వనిత ముందలఁ బట్టి వారక తిగువ”

ననపుడుఁ గరవాల మంకించి యసుర - దనరుమాయాసీత తలఁ ద్రెవ్వనేసెఁ,

"జను మింక రామలక్ష్మణులకుఁ జెప్పు" - మన ఖిన్నుఁడై యుండె ననిలనందనుఁడు.

వసుధాతలంబున వడి నెత్తు రొల్క - నసిధారఁ దెగియున్న యాసీతఁ జూపి

హనుమంతుతో ననె నాయింద్రజిత్తు - “వనచరోత్తమ! రామువనిత నీసీత

ఘనతరంబైన నాకరవాలమునను - దునిమితి; మీరణోద్యోగంబు లింకఁ
5260

జిక్కెఁ బొ"మ్మంచు విజృంభించి పలికి - దిక్కుంభికర్ణము ల్దిశలును బగుల

సంహారఘనఘనస్తనితమో యనఁగ - సింహనాదము సేయఁ జిత్తము లలఁగి

యప్పుడు రణములో నాయింద్రజిత్తుఁ - దప్పక కనుఁగొని తనరినభీతి

వనచరు లారంగ వాయునందనుఁడు - కనుఁగొని పలికె "నోకపివీరులార!

సమరవిక్రమములు చాలించి పాఱ - సమయమే వినరొకో సమరధర్మంబు?

దలఁప బంధులకెల్లఁ దలవంపు గాఁగఁ - గలనఁ బాఱుటకంటె కష్టంబు గలదె

నడఁచెద నే మున్ను ననుఁ గూడి మీరు - కడిమి వాటింతురు గా" కంచుఁ బలుక,

నందఱు తరువులు నద్రిశృంగములు - నందంద కయికొని హనుమంతుఁ గూడి

రయమున నార్చుచు రాక్షససేన - పయి వైచి, రంత నాపవమానసుతుఁడు

చలమున నొకమహాశైల మంకించి - యలుకతో వైవంగ నానిశాచరుని
5270

సారథి రథ మౌలఁ జనఁదోల నదియు - దారుణధ్వనితోడ ధర క్రుంగఁబడియె.

		 ఈ పేజీలో చివరి మార్పు 23 ఫిబ్రవరి 2024న 20:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

